Y newyddion da.
(Llythyr Paul at y Galatiaid_12)
Fedraist ti ateb y cwestiwn? Be wyt ti’n feddwl ydy’r newyddion da / yr efengyl? Edrychwn ni ar y cwestiwn eto yn y munud.

6 Felly beth oedd ymateb yr arweinwyr 'pwysig' yma? – (dydy pwy oedden nhw’n gwneud dim gwahaniaeth i mi – does gan Dduw ddim ffefrynnau!) Doedd ganddyn nhw ddim o gwbl i’w ychwanegu i'm neges i. 7 Na, yn hollol i'r gwrthwyneb! Roedd hi’n gwbl amlwg iddyn nhw fod Duw wedi rhoi’r dasg i mi o gyhoeddi'r newyddion da i bobl o genhedloedd eraill, yn union fel roedd wedi rhoi’r dasg i Pedr o’i gyhoeddi i'r Iddewon. 8 Roedd yr un Duw oedd yn defnyddio gwaith Pedr fel ei gynrychiolydd i'r Iddewon, yn fy nefnyddio i gyda phobl o genhedloedd eraill. 9 Dyma Iago, Pedr ac Ioan (y rhai sy’n cael eu cyfri fel “y pileri”, sef yr arweinwyr pwysica) yn derbyn Barnabas a fi fel partneriaid llawn. Roedden nhw’n gweld mai Duw oedd wedi rhoi’r gwaith yma i mi. Y cytundeb oedd ein bod ni’n mynd at bobl y cenhedloedd a nhw’n mynd at yr Iddewon. (Galatiaid 2:6-9)
Yn ôl y rhan yma o’r llythyr at y Galatiaid, be oedd yn wahanol am waith Paul a gwaith Pedr?

[image: image1.png]beibl.net




Be oedd y tebygrwydd rhwng gwaith y ddau?


Gwaith yr eglwys oedd cyhoeddi y newyddion da i bobl o bob tras a rhyw a chenedl, ble bynnag y mae nhw’n byw. A dyna ydy gwaith yr eglwys heddiw hefyd.  Rhaid i ni fod yn gwbl hyderus ein bod ni’n deall be ydy’r newyddion da. Mae’r ateb yn y Beibl.  Dyma eiriau Paul o’i lythyr at y Corinthiaid.
Nawr, frodyr a chwiorydd, dw i eisiau eich atgoffa chi’n llawn o'r newyddion da wnes i ei gyhoeddi i chi. Dyma’r newyddion da wnaethoch chi ei gredu, ac sy’n sylfaen i’ch ffydd chi. 2 Dyma’r newyddion da sy'n eich achub chi, os wnewch chi ddal gafael yn beth gafodd ei gyhoeddi i chi. Dw i'n cymryd eich bod wedi credu go iawn, dim 'credu' heb wir feddwl beth roeddech chi’n ei wneud.
3 Y prif beth wnes i ei rannu gyda chi oedd beth dderbyniais i, sef: bod y Meseia wedi marw dros ein pechodau ni, fel mae’r ysgrifau sanctaidd yn dweud. 4 Yna ei fod wedi ei gladdu, a'i fod wedi ei godi yn ôl yn fyw ddeuddydd wedyn, fel mae’r ysgrifau’n dweud. 5 Wedyn bod Pedr wedi ei weld, a'r deuddeg disgybl. 6 Ar ôl hynny, cafodd ei weld ar yr un pryd gan dros bum cant o’n brodyr a’n chwiorydd ni sy’n credu! Mae'r rhan fwya ohonyn nhw’n dal yn fyw heddiw, er bod rhai sydd bellach wedi marw. 7 Yna gwelodd Iago fe, a'i gynrychiolwyr eraill i gyd. 8 Ac yn olaf, ces i ei weld – ie, fi, yr ‘erthyl’ o apostol. (1 Corinthiaid 15:1-8)


Pam wnaeth y Meseia farw?


Be ddigwyddodd iddo ddeuddydd wedyn?


Tua faint o bobl welodd Iesu ar ôl iddo ddod yn ôl yn fyw?


Dydy rhai pobl ddim yn credu eu bod nhw’n bechaduriaid. Pechu ydy gwneud rhywbeth sy’n syrthio’n fyr o safon berffaith Duw. Dyn ni i gyd yn gallu honni ein bod yn bobl dda os dyn ni’n cymharu ein hunain â phobl sy’n waeth na ni! Be sy’n digwydd os dyn ni’n cymharu ein hunain gyda pobl sy’n well na ni? Pwy sy’n fwy amyneddgar na chdi? Pwy sy’n fwy caredig na chdi? Pwy sy’n fwy cariadus na chdi? Pwy sy’n well hefo pobl na chdi? Pwy sy’n rhoi mwy o arian i elusen na chdi? Pwy sy’n fwy parod i helpu na chdi? Faint o weithiau mewn diwrnod wyt ti’n meddwl pethau cas am bobl eraill? Faint o weithiau mewn wythnos wyt ti’n rhoi dy anghenion dy hun o flaen pawb arall?
Os dyn ni’n onest dyn ni’n gwybod ein bod ni’n bechaduriaid. Does gynnon ni ddim gobaith byw mor dda nes ein bod ni’n haeddu cael mynd i’r nefoedd.  Does gynnon ni ddim gobaith prynu ein ffordd i’r nefoedd.  Rhodd / anrheg / presant ydy cael perthynas iawn â Duw. Mae Iesu wedi gwneud y cyfan drosom ni. Dim ond drwy gredu fod Iesu wedi cael ei gosbi am ein holl pechodau ni mae cael perthynas iawn â Duw. 

Yn ôl Paul yn 1 Corinithiad 15:2 be mae’r newyddion da yn ei wneud?


Y cwestiwn sy’n codi’n naturiol wedyn ydy – ein hachub o beth?
Dyn ni bellach wedi cael ein derbyn i berthynas iawn gyda Duw am fod gwaed y Meseia wedi ei dywallt. Does dim amheuaeth, felly, y byddwn ni’n cael ein harbed ganddo rhag cael ein cosbi! 10 Os mai marwolaeth Mab Duw wnaeth ein perthynas ni â Duw yn iawn (a hynny pan roedden ni'n dal yn elynion iddo!), does dim amheuaeth o gwbl, gan ein bod ni bellach yn y berthynas yma, y byddwn ni’n cael ein hachub am ei fod yn fyw! (Rhufeiniaid 5:9-10)
Be ydyn ni’n ei osgoi wrth gredu fod gwaed Iesu wedi ei dywallt drosom ni ac yn ein lle?

Yn ôl y Beibl, dyma’r gosb dyn ni’n ei hosgoi os dyn ni’n credu yn Iesu Grist:
...y llyn tân sy’n llosgi brwmstan ydy eu lle nhw! Dyna'r ‘ail farwolaeth’.(Datguddiad 21:8)
Duw ydy’r un i’w ofni – mae’r gallu ganddo e i ddinistrio'r person a'i gorff yn uffern. (Mathew 10:28)






[image: image1.png]GJenkins 

